
ЗАМОНАВИЙ ШЕЪРИЯТДА ОТ ОБРАЗИ ТАЛҚИНИ 

Аннотация. Мақолада ўзбек  адабиѐтшунослигида от образи, унинг генезиси хусусида фикр 

юритилган. Бу образ генезиси, аввало, халқ оғзаки ижоди намуналарига бориб тақалиши, бундан 

ташқари, қадимги мифологик қарашлар тизимида отга тотем сифатида ѐндашилгани маълум. 

Ишда бу жонзотнинг фольклорда шаклланиш асослари текширилганлигига эътибор қаратилган. Шу 

билан биргаликда,  анималистика йўналишидаги ишлар ҳам қисман ѐритилган. Фольклор ва мумтоз 

адабиѐт намуналарида отлар романтик тасвир услубига, замонавий адабиѐтда эса реалистик 

методга таяниб таърифланганлиги мисоллар орқали очиб берилган.    

Шеъриятда бошқа ҳайвон тасвирлари қаторида от образи энг фаол қўлланган  тимсоллардан 

эканлиги илмий асосланган. Янги ўзбек адабиѐти таркибига мансуб айрим шеърларнинг таҳлили 

орқали от тимсолининг алоҳида хусусиятлари ѐритилган. Замонавий шеъриятда яратилган от 

образига оид ўзига хосликларга умумий тўхталинган.  

Калит сўзлар: адабиѐт, санъат, образ, замонавий шеърият, от образи, ―Кунтуғмиш‖, 

―Алпомиш‖, Муҳаммад Юсуф, ―Зебижон‖, Усмон Азим, чавандоз. 

  

ИНТЕРПРЕТАЦИЯ ОБРАЗА ЛОШАДИ В СОВРЕМЕННОЙ ПОЭЗИИ 

 

Аннотация. В статье рассматривается образ лошади в узбекской литературе и его генезис. 

Известно, что генезис этого образа, прежде всего, восходит к образцам фольклора, кроме того, 

лошадь трактовалась как тотем в системе античных мифологических воззрений. Работа 

посвящена исследованию основ формирования этого существа в фольклоре. Наряду с этим частично 

освещаются и работы в области зоотехники. На примерах выявлено, что в фольклоре и 

классической литературе лошади описываются на основе романтического стиля изображения, а в 

современной литературе - на основе реалистического метода. 

Научно доказано, что среди других образов животных образ лошади является одним из 

наиболее активно используемых символов в поэзии. Путем анализа некоторых стихотворений, 

входящих в состав новоузбекской литературы, выделяются особенности образа коня. Обсуждается 

специфика образа лошади, созданного в современной поэзии. 

Ключевые слова: литература, искусство, образ, современная поэзия, образ лошади, 

«Кунтугмиш», «Алпомыш», Мухаммад Юсуф, «Зебиджан», Усман Азим, всадник. 

  

 

INTERPRETATION OF THE IMAGE OF THE HORSE IN MODERN POETRY 

 

Abstract. The article deals with the image of a horse in Uzbek literature and its genesis. It is known 

that the genesis of this image, first of all, goes back to folklore samples, in addition, the horse was 

interpreted as a totem in the system of ancient mythological views. The work is devoted to the study of the 

foundations of the formation of this creature in folklore. Along with this, work in the field of zootechnics is 

also partially covered. The examples revealed that in folklore and classical literature, horses are described 

on the basis of the romantic style of depiction, and in modern literature - on the basis of a realistic method. 

It has been scientifically proven that, among other animal images, the image of a horse is one of the 

most actively used symbols in poetry. By analyzing some of the poems that are part of the New Uzbek 

literature, the features of the image of a horse are highlighted. The specificity of the image of a horse created 

in modern poetry is discussed. 

Key words: literature, art, image, modern poetry, equestrian image, "Kuntugmish", "Alpomysh", 

Muhammad Yusuf, "Zebidzhan", Usman Azim, rider. 

 

Кириш. Адабиѐт – санъатнинг ўзига хос бир тури. Уни бошқа санъатлардан ажратиб турувчи 

асосий хусусияти – образлилик.  Китобхонни сўз жозибаси билан мафтун қилиб, унга маънавий озуқа 

бериш – бадиий адабиѐтнинг вазифаси. Ижодкорнинг мақсади эса ҳаѐтнинг гўзаллиги, яшашнинг 

улуғворлигини ҳис қилдириш, қалбда меҳр-муҳаббат куртакларини уйғотишдир. Демак, бадиий сўз 

воситасида бадиий асарнинг ўқ илдизи ҳисобланмиш образ ва образлилик юзага чиқади. Яъни 

ижодкор ҳаѐтни кузатади. Кўрган-кечирганларини тафаккур қилади. Уларни қайта ишлаб, яна жонли 

ҳаѐт шаклида яратади. Ҳаѐт воқеа-ҳодисаларини қайта яратишда баъзан инсон образи билан ѐнма-ѐн 

ҳайвон образлари ҳам иштирок этади. Уларнинг айрим ўринлардаги иштироки асарни янада жонли 

бир бичимда бўлишини таъминлайди. 

Тадқиқот объекти. Мазкур тадқиқот учун асосий объект  от образи мавжуд бўлган айрим 

замонавий шеърият намуналаридир. 

Қўлланилган методлар. Ушбу мақолада таҳлиллар қиѐсий-типологик, тарихий-қиѐсий, 

герменевтик методлар асосида амалга оширилган. 

Асосий қисм. Адабиѐтшуносликда шеър назарияси, лирикада рамз ва унинг кўринишлари, 

ҳайвонот ва наботот оламининг рамзлаштирилиши, унинг келиб чиқиш асослари, шу мавзудаги 

шеърлар поэтикасига хос жиҳатларни очиб бериш доимий эътиборни тортиб келмоқда. Жумладан, 

рамзнинг кўринишлари, шеъриятда рамзлаштириш етакчилик қилиши, ҳайвон образларининг 

тимсоллаштирилиши, анималистиканинг ўзига хос хусусиятларини ѐритиб бериш муҳим аҳамият 

касб этади. 

Реалистик ва рамзий моҳият ташувчи от образи жаҳон адабиѐтида ҳам муҳим ўринга эга.  

Ўзбек  адабиѐтшунослигида от образи, унинг фольклорда шаклланиш асослари текширилган, 

шу билан биргаликда,  анималистика йўналишидаги ишларда ҳам тадқиқ қилинган. Булар қаторида 

фольклордаги от образи генезиси A.Mусақулов [1], M.Жўраев [2], T.Ҳайдаров [3] ишларида ўз аксини 

топган. Ўзбек адабиѐтшунослиги ва тилшунослигида бу мавзу билан боғлиқ Ш.Ашурова [4], 

А.Тилавов [5], С.Жумаева [6] ларнинг тадқиқотлари юксак эътиборга молик.  

Шеъриятда бошқа ҳайвон тасвирлари қаторида от образи энг фаол қўлланган  

тимсоллардандир. Тадқиқотлардан кўринадики, бу образ генезиси, аввало, халқ оғзаки ижоди 

намуналарига бориб тақалади. Бундан ташқари, қадимги мифологик қарашлар тизимида отга тотем 

сифатида ѐндашилгани маълум. Зеро, ота-боболаримизнинг от, ит, ҳўкиз, бўри, илон каби 

ҳайвонларга топингани сир эмас.  Шу билан бирга, бу эътиқодий қарашлар барча турдаги жанрларга 

ҳам таъсир ўтказган ва от бу каби асарларда инсоннинг энг яқин дўсти, ҳам ташқи, ҳам ички 

гўзалликка эга образ, эрк ва куч-қудрат рамзи сифатида қарала бошланган. 

От образи инсоният ҳаѐтининг узоқ тарихи билан боғлиқ ҳолда юзага келган бўлиб, фольклор 

ва ѐзма адабиѐтда ўзига хос тадрижий йўлни босиб ўтди. Халқ оғзаки ижоди ва мумтоз адабиѐтда от 

қатор мўъжизавий хусусиятлари билан ажралиб туради. Бунга бир қанча халқ достонларини  ўрнак 

сифатида келтиришимиз мумкин: 

Фалакнинг дастидан келдим омон-а, 

Дунѐда тирик айрилган ѐмона, 

От ҳоритиб узоқ йўлдан келаман, 

Оч дарвозангни, дарвозабон-а ... [7, 12] 

Ушбу шеърий парча бахши Эргаш Жуманбулбул ўғли тарафидан куйланган ―Кунтуғмиш‖ 

достонидан олинган. Унга кўра, Нўғай подшоси Авлиѐйи Қорахоннинг ўғли Кунтуғмиш тўра шаҳри 

Заргардаки Шоир вазирнинг қизи Холбекани тушида кўриб ошиқ бўлади. Уларни тушда 

бирлаштириб кўриштирган чилтонлар эди. Уйғонгач, Кунтуғмиш кўрсаки, Холбека ѐнида йўқ, 

ҳаммаси уйқусида содир бўлган. Шундан сўнг, тўра қизни қўмсаб, ишқ туфайли касал бўлиб қолади. 

Отасининг рухсати билан қаллиғи Холбекани излаб йўлга тушади. Табиийки, бундай пайтда, энг 

тезчопар ва ишончли улов – от унга ҳамроҳлик қилади. 

   Йилқичинда ўзи келган синлидир, 

 Тўбишқон туѐқли, марол беллидир, 

 Аросат кунинда ажаб ҳоллидир, 

 Қиммат баҳо экан ўзбакнинг оти. 

  Минганларнинг ҳақдин етар мақсади, 

  Қўлтиғида тўрт ярим газ қаноти,  

  Асл тулпор экан ўзбакнинг оти [8, 118]. 

―Алпомиш‖ достонидан келтирилган юқоридаги сатрларда отнинг мўъжизавий хусусиятларга 

эгалиги кўрсатилган. Бахши бундай натижага от тасвирини бўрттириш орқали эришган. Достонда 

отни таърифлаган Кўса синчи нафақат отнинг ташқи кўриниши, балки ички афзалликларига ҳам урғу 

беради. ―Ўзбакнинг оти қандай экан‖, саволига: ―Ўзбакнинг оти андай экан, ўзбакнинг қизига 

бурилмай қўяқол‖ [8, 117], – дея жавоб беради. Бундан кўринадики, ҳақиқатдан ҳам фольклор ва 

мумтоз адабиѐт намуналарида отлар романтик тасвир услубига таяниб таърифланган.   

ХХ аср ўзбек адабиѐтида эса бундай тасвирлар реал ҳаѐтга боғлиқ бир шаклда ўрин алмашди, 

яъни ҳақиқат билан юзлашди.  Қолаверса, бу образ тасвирида ижодий метод нуқтаи назаридан ҳам 

тафовутни кузатдик. Чунки фольклор ва мумтоз адабиѐтда романтик услуб етакчилик қилиши шу 

мавзуга оид турли тадқиқотлар орқали ҳам исботланган. ХХ аср адабиѐтида реалистик метод 

марказга чиқди. Шу жиҳатдан бу образнинг анъанавийлиги, унинг қадимдан куч-қудрат, фаросат, ақл 

тимсоли бўлиб келганлиги ва шу каби қатор жиҳатлар янги шеъриятда ҳам ўз ифодасини 

топаѐтганлигини кузатишимиз мумкин.  

Замонавий ўзбек шеъриятида отга бағишланган асарлар ўзига хос бадиий тизимни ташкил 

этади ва улар ранг-баранглиги билан ҳам ажралиб туради. Айниқса, бу асарлар миллий руҳда 

яратилганлиги билан эътиборни тортади.  

Ўзбекистон халқ шоири Муҳаммад Юсуф қаламига мансуб соф миллий руҳда битилган 

―Зебижон‖ шеъри алоҳида диққатга молик: 

  Суйганимни бир бойвачча тортиб олди,  

  Тилло берди, тиллога от сотиб олдим. 

  Тулпоримнинг туѐғига ѐтиб олдим, 

  Зебижонни суяр эдим, Зебижонни... [9, 79] 

Халқона услуб нафаси уфуриб турган мисралар беихтиѐр халқ қўшиқларини ѐдга солади. Зотан, 

бунга яқин маънодаги қўшиқларни қаердадир ўқиганмиз ѐки тинглаганмиз. Лирик қаҳрамон моддий 

жиҳатдан қийналганлиги боис, ѐқтирган қизини бир бой боласи томонидан тортиб олинишига 

қаршилик қилолмайди. Аламидан қизнинг эвазига берилган тиллога от сотиб олиб, тулпорининг 

туѐғига ѐтиб олади.  Хўш, нега, деган савол туғилади. Нега, айнан, от сотиб олди? Йўқсиллигини 

камайтирадиган, маълум бир фойда кўрадиган бошқа уй ҳайвонларини сотиб олиб, вазиятдан 

фойдаланса бўларди-ку!?  Нега, айнан, тулпорининг туѐғига ѐтиб олди? Кейинги мисралардан ушбу 

саволга зукколик ортидан жавобни топиш мумкин: 

  Отим билан гаплашардим одамдайин,  

  Мен бир қашшоқ ўғилман, у – отамдайин, 

  Йиғлар эдим ѐлларини силаб майин, 

  Зебижонни суяр эдим, Зебижонни... [9, 79-80] 

Кунлик эҳтиѐжларини ҳам қоплаѐлмасдан чорасизлик тузоғига илинган лирик қаҳрамонни бу 

вазиятда айблаб бўлмайди. Яққол кўринадики, бу ерда яна бир жонли хилқат бор. Мисраларда унинг 

иссиқ нафасини туйиш мумкин. Бу – от. Ушбу тимсолнинг инсонлаштирилиши, яъни уларнинг 

одамлар каби яхши ва ѐмон кунларни фарқлай олиши, эгасининг бошига оғир бир иш тушганини ҳис 

қила олиши каби хислатларнинг унга бириктирилиши образга юкланган юкнинг миқдори нақадар 

салмоқли эканини белгилайди. Бу образ елкасидаги қувват туфайли инсонлардек гапира олади, ҳолат 

ва турли вазиятларни олдиндан ҳис қила олади, эгасининг энг яқин дўсти, дардкаши бўла олади. 

Керак пайтларда, унга беминнат ѐрдам бериб, эшлик эта олади. Шеърдаги йигитнинг тулпори шундай 

улуғвор хусусиятларга эга.  Боқувчисининг қашшоқлиги ва ѐлғизлиги ортидан келган азоб ва аламга 

шериклик қила олган. Бу ўринда шоир отни лирик қаҳрамонининг дардини бироз бўлса-да 

енгиллаштирувчи, уни ҳаѐтга янгидан қарашга ундовчи образ сифатида кўра олган. Камбағал 

йигитнинг ўз севганига қўли калталиги сабабли етишолмаслиги ва унинг дардли вазиятлари 

куйланган лирик қўшиқлар ўзбек адабиѐтини ҳамиша бойитиб келган.     

Юртимизда кўп асрлик урф-одат ва анъаналарга асосланган кўпкари – от чоптириш мусобақаси 

қадимдан ўтказиб келинади. Отамерос бу тадбирда фақатгина эркаклар қатнашиш ҳуқуқига эга. 

Аѐллар эса уларни қўллаб-қувватлаш вазифасини бажарадилар. Кўпкарида йигитларнинг ғолиб 

бўлишида восита бўлиб хизмат қила олувчи ѐлғизгина жонзот бу – от.  Маълумки, от бошқа 

ҳайвонлар орасида ташқи гўзаллиги, ўктамлиги, зийраклиги, ҳушѐрлиги ва жозибадорлиги билан 



LITERARY CRITICISM 

SCIENTIFIC REPORTS OF BUKHARA STATE UNIVERSITY 2023/7 (101)  184 

 

алоҳида ажралиб туради. Мусобақада муваффақият қозониш кўп жиҳатдан унга боғлиқ. Чунки 

улоқчининг устуворлигини бақувват ва ҳушѐр от таъминлайди. 

 Чавандоз улоқдан қайтди пиѐда, 

– Рангларингиз бир ол, айтинг, не бўлди? 

– Онаси, дардимни қилма зиѐда, 

Онаси, отгинам... отгинам ўлди [10, 21]. 

Шоир Усмон Азимнинг ―Чавандоз улоқдан қайтди пиѐда... ‖ деб бошланувчи шеъри чавандоз 

ва унинг оти ҳақида ҳикоя қилади. Кўпкари маҳали тўсатдан қоқилиб кетган от вафот этади. Бундан 

чуқур қайғуга тушган йигит уйга қайтади ва уни бу каби тушкун бир ҳолатда кутиб олган хотининига 

отининг нохос ўлиб қолганини сўзлайди.  

Бу ўринда от образи ѐрдамида лирик қаҳрамоннинг ички кечинмалари отининг ўлгандан 

кейинги руҳий манзаралар орқали реалистик услубда очиб берилган. От ҳамиша инсон билан ѐнма-ѐн 

юрадиган, унинг яхши ва ѐмон кунларидаги содиқ ҳамроҳига айланган жонзотдир. Шеърда туркий 

халқларга хос бўлган хусусият, яъни йигитларнинг доимий йўлдоши, ҳамроҳи от эканлигига урғу 

берилган. Миллатнинг мардлари отсиз юрмаган, усиз ҳаѐтини тасаввур этолмаган. Бу ҳолат авлоддан 

авлодга ўтгани сайин табиий бир жараѐн тусини олган.  

  Чавандоз хўрсинар... тонг отар эди, 

  Энг сўнгги юлдузлар борарди ботиб,  

  Хотини шивирлар: ―Ҳеч хафа бўлманг, 

  Сизга от оламиз уй-жойни сотиб... ‖ [10, 21]. 

Дарҳақиқат, шеърнинг бу каби таъсирли сатрлар билан тугаши китобхонни беихтиѐр 

тўлқинлантириб юборади. Шарқ аѐлларига хос донолик билан чиқарилган ҳукм шуни кўрсатадики, 

демак, қадимдан эркакларнинг жон ҳамроҳи отлар бўлиб келган. Ушбу жониворга эга бўлмаганларга 

гўѐ нуқсонли йигит сифатида қараганлар. 

Хулоса. Ҳайвонлар орасида от, шубҳасиз, адабиѐтда ҳам, санъатда ҳам энг кўп учрайдиган 

жониворлар сирасига киради. Мутахассисларнинг таъкидлашича, табиатда ташқи кўриниши 

жиҳатидан энг гўзал жонзот отдир. Балки шу сабабдандир инсоният биринчилардан бўлиб уларни 

қўлга ўргатган. Адабиѐтда ҳам, санъатда ҳам кўкларга кўтарилган, уларга атаб шеърлар, қўшиқлар 

бағишланган. Мазкур образни асотирлар, афсоналар, халқ қўшиқлари, эртаклар, достонлардан 

ташқари мумтоз ва замонави шеъриятда ҳам  етарлича учратиш мумкин.  

Дунѐ адабиѐти нуқтаи назаридан от образи генезисига назар солиш, ўзбек фольклори ва мумтоз 

адабиѐтида яратилган ушбу образнинг тадрижи, миллий жиҳатларини ѐритиш, замонавий шеъриятда 

кўп учрайдиган от тимсоли талқинига хос умуминсоний хусусиятларни, рамзий-тимсолий  

маъноларини очиб бериш, устувор поэтик аломатлар, образли структуралар ва типиклаштириш 

қонуниятларини аниқлаш, муҳим илмий-назарий хулосалар чиқариш бугунги кун адабиѐтшунослиги 

учун долзарб аҳамият касб этади. 

